
Қазіргі кезде Қазақстанда су мәселесі өте өзекті мәселе бо
лып табылады, сондықтан біздің еліміз трансшекаралық өзен
дердің су ресурстарын қорғау және пайдалану мәселесіне көп 
көңіл бөлуде. 

Қазақстан Республикасы халықаралық мәселелерді, оның 
ішінде трансшекаралық су ресурстары саласындағы барлық 
мәселелерді халықаралық құқық өлшемдеріне сай қарастырып 
келеді. Ежелден қалыптасқан немесе жаңадан пайда болған мә
селелердің барлығын мүдделі елдермен тек қана өзара пікір ал
масу арқылы шешуде. Осының негізінде Қазақстан көршілес 
мемлекеттермен көпжақты ынтымақтастық тетіктері арқылы, 
сондай-ақ екіжақты комиссиялар мен жұмыс топтары арасында 
өзара белсенді әрекеттестік жасасуда.

Сонымен қатар, біздің еліміз трансшекаралық су мәселесі
не қатысты табиғатты қорғау жөніндегі бірнеше халықаралық 
келісімдер мен конвенциялардың қатысушысы болып табыла
ды. Қазақстан Республикасы көптеген Конвенцияларға қосыл
ды. Оның ішінен атап айтсақ, шекаралық қоршаған ортаға әсері 
туралы конвенция, халықаралық маңызы бар су батпақ алқап
тары, суда жүзетін құстардың мекендейтін жерлері және транс
шекаралық су ағындары және халықаралық көлдерді пайдала
ну мен оларды қорғау туралы конвенцияларға қосылды. 2011 
жылы 12-15 маусымда Қазақстан Президенті мен Қытай халық 
Республикасының Төрағасы Ху Цзиньтао арасындағы кезде
суде де трансшекаралық су ресурстарын тиімді пайдалану мен 
оны қорғау мәселесі, соның негізінде қоршаған ортаны қорғау 
саласындағы ынтымақтастық туралы келісімге келген болатын 
[1, 170-171-б.]. Бұл еліміздегі су ресурстары мәселесінің қанша
лықты өзекті екендігінің куәсі.

Осы ретте трансшекаралық өзендер мәселесінің маңызды
лығына қатысты мамандар мен сарапшылардың болашақ бол
жамдарын қарастыратын болсақ оның өте өзекті мәселе екенді
гіне көз жеткізуге болады. 

2010 жылдың күзінде «Казахстанская правда» газетінде 
2020 жылға таяу Қазақстанда су тапшылығы айқын білінетін 
болады деп жазған еді. Мұндай мәлімдемені Ауылшаруашы
лық министрлігінің су ресурстары бойынша комитетінің төра
ғасы А. Орманов жариялаған болатын. 

Қазақстан және Қытай: қазіргі таңдағы трансшекаралық өзен проблемасы

Оның пайымдауына қарағанда соңғы отыз 
жылда Қазақстан жылына 25,3 текше километрге 
дейін жоғалтады екен (жергілікті су ағысы бой
ынша – 10,3, трансшекаралық су ағысы бойын
ша – 15,2). Жылдан-жылға азайып келе жатқан 
трансшекаралық су көлемін ескеретін болсақ, 
2020 жылға қарай республикадағы су ресурста
рының жылдық мөлшері 86 текше километрге 
дейін төмен түседі дейді. Ал Қазақстан эконо
микасы қазіргі кезеңде орташа есеппен жылына 
32,5 текше километрге дейін су ресурстарын тұ
тынады екен. Тұтыну салаларын қарастыратын 
болсақ, ең ірі тұтынушы – ауылшаруашылығы 
– 75%. Бұл көлемнің жартысынан астамын, яғни 
53 пайызын дәстүрлі суармалы егіншілік дамы
ған Арал-Сырдарья бассейні пайдаланады. Елдің 
индустриалды дамыған аймақтары да судың ірі 
өнеркәсіптік тұтынушылары – Ертіс бассейнінің 
үлесіне – 38 пайыз, Нұра-Сарысуға – 29 пайыз, 
Орал-Каспийге – 21 пайыз тиесілі. Ал елдің ком
муналды-тұрмыстық саласы жылына бар жоғы 5 
пайызы ғана пайдаланады [2]. 

Қазақстандағы өзен су ресурстарының 2020 
жылға қарай жалпы 30 пайыз көлемінде төмен
деуі туралы 2012 жылы күзде Қазақ ұлттық аг
рарлы университетінің ректоры Т. Есполов та 
мәлімдеген болатын. Оның сөзіне қарағанда Қа
зақстандағы өзен қорлары бойынша су ресурс
тары толыққанды зерттелінген. Соның негізінде 
ол: «Қазақстан аумағының өзен ағыстарының 
төменгі жағында орналасуына қарай шектесіп 
жатқан аумақтардан келетін су мөлшері біртін
деп азаюда. 60-жылдары су ресурстарының кө
лемі жылына 114,96 текше километрге жуық 
болса, ал 2000 жылы 100,5 текше километрге 
дейін қысқарған», – деп атап өткен болатын [3]. 

Болашақтағы Қазақстандық су ресурстары
ның жетіспеушілігіне қатысты болжамдар бой
ынша 2040 жылға қарай бұл көрсеткіштер тұ
тынудың 50 пайызын құрауы ықтимал. Бүгінгі 
күні жалпы су көлемінің 40 пайызын Қазақстан 
трансшекаралық өзендер арқылы алуын ескере
тін болсақ, бұл қатты ойландыратын аса маңызды 
мәселе. Яғни 2040 жылға болжамдалынған транс
шекаралық су ағымдарының жылдық мөлшерінің 
азаюының салдарынан және ауылшаруашылығы
ның тұтыну көлемінің арта түсуінің нәтижесінде 
елдегі жылдық жалпы су көлемінің жетіспеуші
лігі 12,2 млрд текше метрді құрайтын болады [4]. 

Қазақстандағы су мәселесіне қатысты жаса
лынған бұл болжамдар еліміздегі бүгінгі су мә
селесінің жағдайын негізге алғаны айқын. Сол 
ретте бүгінгі күні трансшекаралық өзендердің 
су ресурстарын пайдалану еліміз үшін ерекше 

және аса маңызды мәселе болып табылады. Су 
мәселесін шешу мақсатында Қазақстан барлық 
шектес мемлекеттермен трансшекаралық су көз
дерін пайдалану және қорғау бойынша халықа
ралық келісімдерге ие.

Алайда, Қазақстан мен Қытай арасында су 
бөлісі туралы келісім жоқ. Осыған орай, транс
шекаралық өзендерді пайдалану және қорғау 
бойынша қазақ-қытай бірлескен комиссиясы 
шеңберінде трансшекаралық су көздерін пайда
лану және қорғау саласындағы ынтымақтастық 
мәселесі және келісімге келу қарастырылуда. 
Өйткені, ҚХР-де, өз кезегінде, өнеркәсіп, ауыл
шаруашылығы мен өсіп жатқан қалалардың қа
жеттілігін арта түскен көлемде қамтамасыз ету 
үшін су ресурстарының тапшылығын сезіну
де. Елдегі ірі 32 мегаполистің 30-ында – «суға 
мұқтаждығы» қатты байқалады [5, 154-б.]. Сон
дықтан да Қазақстан мен Қытайдың су қатынас
тарын реттеу мәселесі екі мемлекет үшін де ст
ратегиялық мәнге ие. Жалпы екі елдің бір-біріне 
деген саясаты стратегиялық әріптестіктің жоғар
ғы деңгейіне жетті [6, 14-б.].

Қазақстан мен Қытай осы бағытта транс
шекаралық су ағындарын бірлесіп пайдалану 
мен қорғау және де олардың сарқылуы мен лас- 
тануын болдырмау мәселелері бойынша жалпы 
ұстанымды қалыптастыруға ұмтылып отыр.

Қытай Халық Республикасының Сыртқы Іс
тер министрі Ван И 2013 жылғы 19 тамыздағы 
Қазақстан Республикасына сапары барысында: 
«Трансшекаралық өзендердің су ресурстарына 
қатысты мәселеге қазақстандық қоғамның мұ
қият зер салып отырғандығын жақсы білемін. 
Біз бұл мәселені қазақстандық тараппен талқы
ладық. Қытай мен Қазақстан сенімді серіктес
тер болып табылады. Трансшекаралық өзендер 
бойынша Қытай Халық Республикасы Қазақ
стан Республикасының мүддесіне нұқсан кел
тіретін ештеңе істеп жатқан жоқтығын тағы да 
атап өткім келеді», – деп мәлімдеген болатын 
[7]. Қытайлық тараптың осы ұстанымын 2013 
жылы 6-8 қыркүйекте Қытай Халық Республи
касының Төрағасы Си Цзиньпиннің Қазақстан 
Республикасына жасаған алғашқы ресми сапа
рының барысында екі ел басшылары қол қойыл
ған жан-жақты стратегиялық әріптестікті одан 
әрі тереңдету туралы бірлескен декларацияда 
трансшекаралық өзендер мәселесіне ерекше на
зар аударуы арқылы нығайта түсті. Ол: «Бірле
се күш жұмсау арқылы біздің трансшекаралық 
өзендер міндетті түрде біздің елдер арасындағы 
достық пен ынтымақтастық өзені болатынды
ғына мен сенімдімін», – деп мәлімдей келе, екі 

ел арасындағы саяси өзара әрекеттер жан-жақ
ты және теңдестірілген сипатқа ие болғандығын 
атап өткен еді [8]. Бұл кездесулердің нәтижелері 
екі елде де тепе-тең жағдайдағы кеңестерді, өза
ра түсіністік пен өзара тиімді ынтымақтастық 
қағидаларын қолдайтындығын көрсетеді. 

Жалпы Қазақстан Республикасы мен Қытай 
Халық Республикасы соңғы онжылдықтың ішін
де трансшекаралық өзен мәселесінде бірқатар 
нәтижелерге жетті десе болады. Сол ретте транс
шекаралық су ресурсын бірлесіп пайдалану мен 
қорғау саласындағы Қазақстан Республикасы 
мен Қытай Халық Республикасы өзара қарым қа
тынасы мынандай құжаттармен реттеледі: 

1) 2001 жылы 12 қыркүйекте Астана қала
сында Қазақстан Республикасының Үкіметі мен 
Қытай Халық Республикасының Үкіметі ара
сындағы трансшекаралық өзендерді пайдалану 
және қорғау саласындағы ынтымақтастық тура
лы келісім;

2) 2005 жылы 4 шілдеде Астана қаласында 
Қазақстан Республикасы Ауылшаруашылығы 
министрлігі мен Қытай Халық Республикасы
ның Су шаруашылығы министрлігі арасындағы 
трансшекаралық өзендердегі табиғаттық апаттар 
туралы тараптарды жедел хабарлау жөніндегі 
келісім;

3) 2006 жылы 20 желтоқсанда Бейжің қала
сында Қазақстан Республикасының Ауылшару
ашылығы министрлігі мен Қытай Халық Рес
публикасының Су шаруашылығы министрлігі 
арасындағы трансшекаралық өзендердегі ғылы
ми зерттеу ынтымақтастығын дамыту туралы 
келісім;

4) 2006 жылы 20 желтоқсанда Бейжің қала
сында Қазақстан Республикасының Қоршаған 
ортаны қорғау министрлігі мен Қытай Халық 
Республикасының Су шаруашылығы министрлі
гі арасындағы негізгі трансшекаралық өзендер
дегі шекаралық су бекеттерінің гидрологиялық 
және гидрохимиялық ақпараттармен (мәлімет
термен) өзара алмасу туралы келісім;

5) 2011 жылы 22 ақпанда Бейжің қаласында 
Қазақстан Республикасының Үкіметі мен Қытай 
Халық Республикасының Үкіметі арасындағы 
трансшекаралық өзендер суларының сапасын 
қорғау туралы келісім;

6) 2011 жылы13 маусымда Астана қаласында 
Қазақстан Республикасының Үкіметі мен Қытай 
Халық Республикасының Үкіметі арасындағы 
қоршаған ортаны қорғау саласындағы ынтымақ
тастық туралы келісім;

7) 2013 жылы 7 қыркүйекте Астана қаласы 
Қазақстан Республикасының Үкіметі мен Қытай 

Халық Республикасының Үкіметі арасындағы 
Қорғас өзенінде «Достық» бірлескен ортақ су 
торабын басқару және пайдалану туралы келісім 
[9]. 

Осы екіжақты құжаттардың негізінде екі ел 
арасындағы су ресурстарына қатысты мәселе
лерді шешуде, трансшекаралық өзендерді пай
далану және қорғау саласындағы өзара әрекетте
судің негізгі органы Трансшекаралық өзендерді 
пайдалану және қорғау жөніндегі Қазақстан-Қы
тай Бірлескен комиссиясы (Бірлескен комиссия) 
болып табылады.

Осы комиссия мен оның жұмыс топтарының 
қызметтерінің негізінде екі ел арасындағы су 
ынтымақтастығында ауқымды үдерістерге қол 
жеткізілді. Бірлескен Кеңес барысында транс
шекаралық су нысандарының экожүйелері мәсе
лелеріне де ерекше назар аударылуда. Комиссия 
кезінде трансшекаралық өзендердің су ресурста
рына бақылау жасау жағдайы мен нәтижелері, 
су ресурстары жағдайына әсер ететін өнеркәсіп
тердің шаруашылық қызметіне бірлесіп тексеру 
жұмыстарын жүргізіп, су тасқыны өтімін қада
ғалап, су қоймаларының толуы және тұрғындар 
мен экономика салаларын сумен қамтамасыз ету 
жағдайының мәселелері талқыға түсуде. 

Бірлескен комиссияның шеңберінде транс
шекаралық өзендердің гидрологиялық және гид
рохимиялық мәліметтермен алмасу жұмыстары 
келесі су бекеттері бойынша жүргізілуде:

1) Ертіс өз. – Боран (ҚР) – Наньвань (ҚХР) 
су бекеттері;

2) Іле өз. – Добын (ҚР) – Сандаохэцзы (ҚХР) 
су бекеттері;

3) Текес өз. – Текес (ҚР) – Цефандацяо (ҚХР) 
су бекеттері.

Трансшекаралық өзендердің су ресурстарын 
қорғау мәселесі Қоршаған ортаны қорғау сала
сындағы ынтымақтастық жөніндегі Қазақстан-
Қытай комиссия қызметінің шеңберінде қара
лады. Комиссияның аясында екі жұмыс тобы 
құрылған:

– Трансшекаралық өзендер суларының са
пасына мониторинг жасау, талдау және бағалау 
жөніндегі жұмыс тобы;

– Трансшекаралық өзендердің ластануын ал
дын алу және төтенше жағдайларға шұғыл әре
кет ету жөніндегі жұмыс тобы [10].

Қазіргі кезде де біздің еліміз су ресурстарын 
үнемді қолдану үшін көршілес елдермен түрлі 
келісімдер орнатуда. Біздің қазіргі басты міндеті
міз, су тепе-теңдігін сақтау үшін ортақ ұстанымға 
келіп, трансшекаралық өзендерді дұрыс пайдала
ну және қорғау, ластануын болдырмау. 

Олай болса, осы мәселенің алдын алу ба
ғытында 2014 жылдың сәуір айында Қазақстан 
Үкіметі 2020 жылға дейін су ресурстарын басқа
рудың мемлекеттік бағдарламасының жобасын 
қабылдайды. Бұл бағдарламада Қазақстандағы 
су жетіспеушілігінің алдын алу, сонымен бірге 
су ресурстарын үнемді пайдалануға ынталанды
ру тетіктерін қосу туралы кешенді шаралар ұсы
нылған. Аталмыш мемлекеттік бағдарламаны 
жүзеге асыру нәтижесінде 9,5 текше километр 
жылдық су үнемдеу күтілуде.

Жалпы, биылғы 2015 жылға осы мәселені 
реттеуде үлкен үміт артылуда. Өйткені Қазақ
стан мен Қытай арасындағы трансшекаралық 
өзендерге қатысты шешімін іздеген мәселелерді 
реттеу 2015 жылға жоспарланған еді. Осы жос
пардың аясында Қазақстан мен Қытай Іле және 
Ертіс трансшекаралық өзендерінің ағысын баға
лау бойынша жобаны аяқтап, 2015-2016 жылдар 
аралығында осы өзендерді бірлесе пайдалану 
және қорғау бойынша келісімге келу белгіленді.

Бүгінгі күні екі ел арасындағы трансшека
ралық өзендер бойынша ынтымақтастық баяу 
болса да оң қарқынмен дамуда. Соның негізінде 
2013 жылы Іле өзенінің ең ірі тармақтарының бі
рі болып табылатын Қорғас өзенінде бірлесіп са
лынған гидроторабы іске қосылған еді. Онда екі 
тарапқа да бірдей автоматтандырылған жүйе мен 
бағдарлама енгізілген. Бұл суды бірлесе есептеу
ге және тепе-тең бөлуге мүмкіндік туғызды [11]. 
Болашақта мұндай гидроторабтарды Қазақстан
ның басқа да өзендерінде салу көзделуде.

Қазақстан мен Қытай арасында стратегиялық 
әріптестікті әрі қарай да жан-жақты тереңде
те түсуге бағытталған бірлескен декларацияға 
сәйкес тараптар 2015 жылдан бастап Қазақстан 
Республикасы мен Қытай Халық Республикасы 
арасында трансшекаралық өзендерге қатысты су 
бөлісі бойынша келісім жобасын айқындауға ке
лісті. 

Екі ел арасындағы қазіргі кезеңдегі трансше
каралық өзен проблемасы осы су бөлісін айқын
дау мәселесінде айқын байқалады. Қазақстан
дық тарап суды әділ бөлуді ұсынған кезде, сол 
өзен өтетін аймақтың экономикасын, ауылша
руашылығының дамуын ескеруді алға тартады. 
Мысалы, Шығыс Қазақстан облысындағы Үлкен 
Ұласты трансшекаралық өзенінде гидротехника
лық құрылғыны салу бойынша, сондай-ақ Сүмбе 

өзенінің сужинақтау құрылғысын жетілдіру бой
ынша келісімге қол жеткізілді. Қазақстандық та
рап суды тең бөлуді ұсынады [12].

Бұған дейінгі келіссөздерде қытайлық тарап 
трансшекаралық өзен суларын сол өзен жаға
лауындағы тұрғындардың санына қатысты бө
луді ұсынғанын білеміз. Мәселе бұлай қойыла
тын болса, екі тарап ешқашан мәмілеге келе 
алмайтыны айқын. Сол себепті болашақ қазақ-
қытай келіссөздерінің нәтижесі уағдаласушы та
раптардың ымырашылдығына тікелей тәуелді. 

Қытайтанушы ғалым Н.Мұқаметханұлы да 
Қазақстан мен Қытай қарым-қатынастарына қа
тысты «екі ел арасында өзара байланыстарды да
мытудың негізі бар» дейді [13, 193 б.]. 

Ал Ертіс өзеніне қатысты мәселе талқылан
ған кезде Ресейдің де мүддесі ескерілуі қажет. 
Өйткені Ертіс өзені Ресей арқылы өтіп Солтүстік 
Мұзды мұхитына құйылады. Ертіс мәселесі үш 
ел үшін де өте өзекті мәселе. Қытай тарапы Ертіс 
өзенінен суды тым асыра алатын болса, Қазақ
станның барлық аумағында, тіпті Омск қаласы
на дейінгі аралықта Ертіс арнасы шалшық суға 
айналуы әбден мүмкін. Бұл өз кезегінде аймақты 
экологиялық қана емес сонымен бірге экономи
калық апатқа соқтырады. Ертіс өзенінің есебінен 
толып отыратын Жайсан көлі Арал тағдырын 
қайталауы ықтимал. Іле өзеніне қатысты мәселе 
дұрыс шешімін таппаған жағдайда, Балқаш кө
ліне қауіп төнері белгілі. Сонымен бірге Қытай 
елінде суды дұрыс бөлу ескерілмеген жағдайда 
Қытайдың бірқатар аумағын Тянь-Шань тауы
нан еріген мұз суы да үлкен апатқа әкелері хақ. 

Трансшекаралық өзендерге қарқынды дамып 
жатқан өнеркәсіптің де зияны жетерлік. Бұл ең 
алдымен өзен суларын химикаттармен ластау. 
Оның соңы аймақтағы экожүйенің бұзылуына 
әкелері сөзсіз. Лас суды пайдалану тұрғындар 
арасында жұқпалы дерттің тарауына соқтыра
ды [14, 116-б.]. Сондықтан да трансшекаралық 
өзендердің мәселесін тез арада шешу бұл заман 
талабы.

Олай болса, 2015 жылы Қазақстан Республи
касы мен Қытай Халық Республикасы арасын
да трансшекаралық өзендерге қатысты су бөлісі 
бойынша келісімге жетуге талпыну қажет. Со
нымен бірге трансшекаралық өзендер проблема
сын көпжақты дипломатияның негізінде шешу 
тараптар үшін әлдеқайда тиімді болар еді. 

